
ՆԱԽԱԲԱՆ 

 

Ինֆորմացիոն տեխնոլոգիաների զարգացման տեմպը, ուսուցման 

ժամանակակից մեթոդները, սովորողների անընդհատ ինքնակրթության և 

զարգացման անհրաժեշտությունը, պարտադրում են ուսուցման գործընթացում 

կիրառել այնպիսի տեխնոլոգիաներ, որոնք բարձրացնում են կրթության 

արդյունավետությունը և որակը, ապահովում են ինքնուրույն ճանաչողական 

գործունեության շարժառիթներ, նպաստում են միջառարկայական կապերի 

ամրապնդմանը: Դպրոցներում կրթության բարձր որակ ապահովելու և ուսումնական 

գործընթացում երեխաների ուշադրությունը պահելու, այն ավելացնելու   համար 

անհրաժեշտ է ակտիվ, հետաքրքիր և ինտերակտիվ դասաժամի կազմակերպում: Այս 

պահանջներին բավարարում է ուսումնական գործընթացում ինտերակտիվ 

մեթոդների կիրառումը: 

Ինտերակտիվ մեթոդներից ամենատարածվածը մտագրոհն է, որը դասի 

մասնակցային սկիզբ ապահովող լավագույն մեթոդներից մեկն է։ Մեթոդի միջոցով 

մանկավարժը վեր է հանում սովորողների նախնական գիտելիքները՝ ուսուցանվող 

թեմայի վերաբերյալ մտքեր «հավաքելով»: Մտագրոհը կարող է բազում 

բացահայտումներ անել ինչպես մանկավարժի, այնպես էլ հենց իրենց՝ սովորողների 

համար։ Մեթոդի կիրառումը երևան է հանում նաև սովորողի խոսքի 

բազմազանությունը, հարստությունը, մտածողության առանձնահատկությունները: 

Հետազոտական աշխատանքի նպատակն է վեր հանել մտագրոհ մեթոդի 

առանձնահատկությունները և կիրառման անհրաժեշտությունը։ 

Հետազոտական աշխատանքի նպատակից բխում են հետևյալ խնդիրները․ 

 Ուսումնասիրել մասնագիտական և մեթոդական գրականություն 

 Վեր հանել ուսումնական գործընթացում կիրառվող մեթոդները, դրանց 

տեսակները 

 բացահայտել մտագրոհ մեթոդի էությունը, սկզբունքները, 

առավելությունները, սահմանափակումները, մեթոդի կիրառման 

ժամանակ դրսևորվող մանկավարժական խնդիրներն ու դրանց լուծման 

ուղիները:  

ԳՐԱԿԱՆՈՒԹՅԱՆ ԱԿՆԱՐԿ 

 

Ըստ Յու․ Ա․ Ամիրջանյանի՝  մանկավարժության մեջ մեթոդը հասկացվում է մի 

կողմից որպես ուսուցչի, իսկ մյուս կողմից որպես աշակերտի գործունեության եղանակ։ 

Այն փոխազդեցության, փոխգործողության եղանակ է, ուսուցչի և աշակերտի 

աշխատանքի առանձնահատկությունների արտահայտությունն ուսուցման 

գործընթացում։  

Դիդակտիկայում, սկսած վաղ ժամանակներից կուտակվել են ուսուցման 

բազմաթիվ ու բազմաբնույթ մեթոդներ, որոնց ըստ խմբերի դասակարգումը դարձել էր 

հրատապ խնդիր։ 

Ուսուցման մեթոդները դասակարգելու ուղղությամբ դիդակտիկայոմ կան 

տարբեր մոտեցումներ։ Դասակարգողները հաշվի են առնում ուսուցման մեթոդների 

տարբեր կողմերը․  ուսուցման համար ունեցած առանձնահատկությունները, 

արդյունավետությունը, դինամիկան և շատ այլ խնդիրներ։ 

Ե․ Ա․ Գոլանտը, Ս․  Ի․Պերովսկին ուսուցման մեթոդները դասակարգել են երեք 

խմբերում՝ խոսքային, զննական և գործնական։ Դասակարգելիս հիմք են ընդունել 

ինֆորմացիայի ըմբռնման բնույթը։ 

Ուսուցման մեթոդների դասակարգման նկատմամբ ավելի ամբողջական 

մոտեցում է ցուցաբերել Յու Կ․ Բաբանսկին։ Նա ընդհանրացրել է ուսուցման 

մեթոդների վերաբերյալ պատկերացումները,տեսակետերն ու այլ հանգամանքներ և 

ուսուցման մեթոդները դասակարգել է չորս մեծ խմբերում։  

Առաջին խումբը անվանել է ուսումնաճանաչողական գործունեության 

կազմակերպման և իրագործման մեթոդներ, երկրորդը՝ ուսումնաճանաչողական 

գործունեության խթանման և մոտիվացիայի մեթոդներ, երրորդը՝ 

ուսումնաճանաչողական գործունեության արդյունավետության նկատմամբ 

վերահսկողության և ինքնավերահսկողության մեթոդներ, չորրորդը՝ ինքնուրույն 

աշխատանքի մեթոդների։ 

ՈՒՍՈՒՑՄԱՆ ՄԵԹՈԴՆԵՐԻ ՏԵՍԱԿՆԵՐԸ․ ՓՈԽՆԵՐԳՈՐԾՈՒՆ (ԻՆՏԵՐԱԿՏԻՎ) 

ՄԵԹՈԴ 

 

Ուսուցման մեթոդը մանկավարժական գրականության մեջ բազմաթիվ, երբեմն 

իրարամերժ բնութագրումներ կարող է ունենալ․ իբրև՝ 

 Ուսուցչից դեպի աշակերտը գնացող մտքի ճանապարհ, 

 Սովորողների ճանաչողական գործունեության կազմակերպամն հիմքում 

ընկած տրամաբանական կատեգորիա, 

 Մանկավարժի և սովորողի՝ ուսուցման նպատակներին ուղղված և 

որոշակիորեն կարգավորված գործունեություն, 

 Ուսուցչի և աշակերտի համագործակցության եղանակ։ 

Եթե ընդհանրացնենք, ապա կարող ենք ասել, որ ուսուցման մեթոդը 

մանկավարժական գործունեության մի միջոց է, հնար, հիմնական գործիք, որով 

իրականացվում է ուսուցչի և աշակերտի համագործակցությունը՝ ուղղված 

ուսումնառության նախանշված արդյունքներին։ 

 Գոյություն ունեն ուսուցման մեթոդների դասակարգման բազմաթիվ 

տարբերակներ, որոնց հիմքում դրվում են հետևյալ հատկանիշները․ 

 Ճանաչողության աղբյուրները (ուսուցման խոսքային, դիտողական, 

գործնական մեթոդներ) 

 Ուսուցման տիպը (ուսուցման բացատրական-մեկնաբանական, պրոբլեմային-

զարգացնող մեթոդներ ) 

 Սովորողների ճանաչողական ինքնուրույնության մակարդակը (ուսուցման 

վերարտադրողական, պրոդուկտիվ, էվրիստիկ մեթոդներ), 

 Պրոբլեմայնության մակարդակը (ցուցադրական, մենախոսական, 

երկխոսական, էվրիստիկ) 

 Դիդակտիկ նպատակները և գործառույթները (խթանման, կազմակերպման և 

վերահսկման մեթոդներ), 

 Ուսուցչի գործունեության տեսակը (շարադրման, ինքնուրույն ուսումնական 

գործունեության կազմակերպման մեթոդներ) և այլն։ 

Այսօր ուսուցման մեթոդները պայմանականորեն բաժանվում են երկու խմբի՝ 

ավանդական և փոխներգործուն (ինտերակտիվ):  

Ավանդական են բացատրական, զննական այն մեթոդները, որոնց հիմքում ընկած 

են պատրաստի տեղեկատվության (գիտելիքի) պարզ փոխանցումը սովորողին և 

վերջինիս կողմից դրա պարզ վերարտադրումը:  

Փոխներգործուն մեթոդների հիմքում սովորողի ինքնուրույն ուսումնական 

գործունեությունն է, ինչպես նաև գիտելիքի ձեռքբերման ընթացքին նրա անմիջական 

ու գործուն մասնակցությունը:  

Բազմաթիվ հիմնական մեթոդական նորարարություններ այսօր կապվում են 

ուսուցման ինտերակտիվ մեթոդների կիրառման հետ։ Ինտերակտիվ նշանակում է 

փոխանցել կամ զրույցի, երկխոսության մեջ գտնվել ինչ-որ մեկի կամ համակարգչի 

հետ։ Այն ուսուցողական տեխնոլոգիա է՝ հիմնված խմբի անդամների 

փոխազդեցության և ուսումնառության խնդիրների լուծման, սովորողի ազատության 

վրա։ Չկան ինտերակտիվ մեթոդների արդյունավետ կիրառման բանաձևեր։ 

Ցանկացած դասարան, դասապրոցես եզակի է, անկրկնելի։ Ուսուցչի խնդիրն է 

ընդհանուր սահմանված մեթոդը հարմարեցնել եզակի իրավիճակին։ 

 Այս մեթոդների առանձնահատկությունները պայմանավորված են այն 

հանգամանքով, որ սովորողը գիտելիք է ձեռք բերում ինչ-որ բան կատարելով, 

մասնակցելով որոշակի գործընթացի, ընդգրկվելով թե՛ անհատական, թե՛ խմբային 

աշխատանքներում: Այդ կերպ նա յուրացնում է համագործակցային, սոցիալական 

փոխազդեցության և հաղորդակցական, ինչպես նաև ձեռք բերած գիտելիքը 

կիրառելու կարողություններ:  

Փոխներգործուն մեթոդներով ուսուցումը ենթադրում է գիտելիքների ու մտքերի 

փոխանակում, որը նպատակաուղղված է ոչ միայն նոր գիտելիքներ ստանալուն, այլև 

զարգացնում է իմացական գործընթացը՝ այն հնարավորինս ակտիվացնելով, 

ստեղծելով այնպիսի միջավայր, որում սովորողը դառնում է իր ուսուցումը 

կազմակերպող անձ՝ գործընթացի սուբյեկտ՝ ինքնուրույնության բարձր աստիճանով: 

Ուսուցման փոխներգործուն մեթոդները նպաստում են նաև միջանձնային 

հարաբերությունների մշակույթի ձևավորմանը, քննադատական մտածողության 

զարգացմանը:  

Լեզուների դասավանդման ժամանակ փոխներգործուն մեթոդների և հնարների 

կիրառումը հրաշալի արդյունք կարող է ապահովել, երբ խոսքը վերաբերում է 

սովորողների շրջանում ճանաչողական կամ ստեղծագործական կարողությունների 

զարգացմանը, ինչպես նաև սովորողների ու մանկավարժների միջև 

փոխազդեցությանը ։ 

Փոխներգործուն մեթոդների կիրառման կանոններն են. 

1.  սովորողներից ոչ մեկը չի կաշկանդվում` մտածելով, որ ինքը կարող է 

սխալվել,  

2. դիմացինի կարծիքը չի մերժվում ոչ մեկի կողմից,  

3.  ցանկացած կարծիք կամ գաղափար խրախուսվում է:  

Փոխներգործուն մեթոդներն արդյունավետ են հատկապես խմբային 

աշխատանքների կամ համագործակցային ուսուցման ժամանակ: Խմբի բոլոր 

անդամները պատասխանատու են դառնում նյութը յուրացնելու համար: Խմբային 

աշխատանքի մի մասը կարելի է առանձնացնել և կատարել անհատապես, սակայն 

մեծ մասը պահանջում է փոխգործուն աշխատանք, ընդ որում` խմբի անդամները 

մշտապես արձագանքում են միմյանց կատարած աշխատանքին, հարցեր են տալիս, 

քննարկում են կատարած եզրահանգումները և այլն: Փոխներգործուն մեթոդներով 

ուսուցման ժամանակ սովորողները դրսևորում են բարձրակարգ մտածողություն, 

նյութի ավելի խորքային ընկալում, ավելի լուրջ վերաբերմունք ուսումնառության 

գործընթացին: 

Ավանդականների հետ համեմատած, ուսուցման ինտերակտիվ մոդելներում 

փոխվում է նաև փոխգործակցությունն ուսուցչի հետ. նրա ակտիվությունն իր տեղն է 

զիջում սովորողների ակտիվությանը։ Ոսուցչի խնդիրն է ստեղծել պայմաններ նրանց 

նախաձեռնության համար: Ինտերակտիվ տեխնոլոգիաներում սովորողները հանդես 

են գալիս որպես լիիրավ մասնակիցներ, նրանց փորձը պակաս կարևոր չէ ուսուցչի 

փորձից: Վերջինս ոչ այնքան տալիս է պատրաստի գիտելիքներ, որքան խթանում է 

սովորողների ինքնուրույն որոնումը: Ինտերակտիվ տեխնոլոգիաներում ուսուցիչը 

հանդես է գալիս մի քանի հիմնական դերերով: Նրանցից յուրաքանչյուրում նա 

կազմակերպում է մասնակիցների փոխգործողությունը տեղեկատվական միջավայրի 

այս կամ այն հատվածի հետ: Իրազեկիչ-փորձագետի դերում ուսուցիչը շարադրում է 

տեքստային նյութը, ցուցադրում տեսաշարքը, պատասխանում մասնակիցների հար-

ցերին, հետևում է գործընթացի արդյունքներին և այլն: Կազմակերպչի դերում նա 

կազմակերպում է սովորողների փոխգործակցությունը սոցիալական և ֆիզիկական 

շրջապատի հետ (բաժանում է խմբերի, խթանում է նրանց ինքնուրույն տվյալներ 

հավաքելը, համաձայնեցնում է առաջադրանքների կատարումը և այլն): 

Խորհրդատուի դերում ուսուցիչը դիմում է աշակերտների փորձին, օգնում է գտնել 

արդեն ձևակերպված խնդիրների լուծումը, ինքնուրույն ձևակերպել նորերը և ալն: 

Ինտերակտիվ ուսուցման սկզբունքներն են. 

  • փոխազդեցությունը, 

 • փոխուսուցումը,  

 • աշակերտի ակտիվությունը,  

 • համագործակցությունը,  

 • ինքնաարտահայտման խրախուսումը, 

 • հետադարձ կապը: 

Փոխներգործուն մեթոդների դերը՝ 

 մտածողության զարգացում, 

 առաջնային գիտելիքի ձեռք բերում, 

 հաղորդակցական միջավայրի ստեղծում, 

 ճանաչողական ակտիվության խթանում, 

 ուսուցանողի և ուսանողների ընդգրկուն փոխազդեցություն, 

 հետաքրքրությունների, հմտությունների, կարողությունների ձևավորում, 

 

Գոյություն ունեն ուսուցման ինտերակտիվ բազմաթիվ մեթոդներ, ինչպես 

օրինակ՝ խճանկար,պրիզմա,բանավեճ, մտագրոհ, վենի դիագրամ,  գուս 

/գիտեմ,ուզում եմ սովորել, սովորել եմ/ , գործնական և դերային խաղեր, 

նախագծային մեթոդ, t – աձև աղյուսակ, գաղափարների քարտեզագրում, մտածի’ր 

զուգորդի’ր, մտքեր փոխանակիր, խմբավորում, փոխներգործուն նշանների 

համակարգ, աշխատանք փոքր խմբերով և այլն։ Դիտարկենք դրանցից ամենաշատ 

կիրառվողը՝ մտագրոհը։ 

 

ՄՏԱԳՐՈՀԸ՝ ՈՐՊԵՍ ՓՈԽՆԵՐԳՈՐԾՈՒՆ (ԻՆՏԵՐԱԿՏԻՎ) ՈՒՍՈՒՑՄԱՆ 

ՄԵԹՈԴ 

 

Մտագրոհը փոխներգործուն մեթոդ է: Այն «մտքերի տարափ», «ուղեղային 

փոթորիկ» («ուղեղային գրոհ») են անվանում, քանի որ հաճախ խրախուսվում է 

ուսումնասիրվող նյութին այս կամ այն կերպ առնչվող մտքեր, գաղափարներ 

արտահայտելը: Մտագրոհը ստեղծագործական գաղափարների արարման, խմբովի 

ստեղծագործելու մեթոդ է, որի ընթացքում փորձում են գտնել նախօրոք ձևակերպված 

որևէ խնդրի լուծումը՝ մասնակիցների ինքնաբուխ արտահայտած մտքերը, 

գաղափարն ու կարծիքները հավաքելու և գրանցելու միջոցով: Բոլոր մտքերն ու 

գաղափարները գրանցվում ու դիտարկվում են որպես խնդրի լուծում: Խմբի 

անդամների միջև կոնկրետ խնդիր է դրվում. նրանցից յուրաքանչյուրն 

արտահայտում է սեփական տեսակետները` զերծ մնալով մեկնաբանությունից: 

Արգելվում է քննադատել այլ մասնակիցների արտահայտած կարծիքները, չի 

խրախուսվում նաև արտահայտած մտքերի հիմնավորումը: Մեթոդը մշակվել է Ալեքս 

Ֆ. Օսբորնի կողմից 1939 թվականին, երբ վերջինս սկսեց մշակել խնդիրների լուծման 

ստեղծագործական մեթոդներ։  

 

Մտագրոհի տեսակները  

Կան մտագրոհի տարբեր տեսակներ՝ գրավոր ու բանավոր, անհատական ու 

խմբային: Մտագրոհը սովորաբար իրականացվում է բանավոր եղանակով, սակայն 

երբեմն, որպեսզի ոչ ակտիվ սովորողները դուրս չմնան մտագրոհից, առաջարկվում է 

կիրառել նաև մտագրոհի գրավոր տարբերակը, որը չի փոխարինում բանավոր 

մտագրոհին, բայց լրացնում է դրան: Անհատական մտագրոհը նպատակաուղղված է 

ստեղծելու գաղափարների ավելի լայն շրջանակ, քան խմբային մտագրոհը, սակայն 

հակված է ոչ այնքան արդյունավետորեն զարգացնելու գաղափարները: Իսկ խմբային 

մտագրոհի դեպքում յուրաքանչյուր նախորդ գաղափար դառնում է նոր գաղափարի 

խթան, և դա շարունակվում է որոշակի ժամանակով (ոչ ավելի, քան 15 րոպե): Երբ 

ստեղծվում են մեծ թվով գաղափարներ, դա օգնում է խնդրի ճիշտ լուծում ստանալ:  

Առանձնացվում է նաև «մտագրոհ՝ ճապոնական ձևով», որը հիմնված է խմբի 

բոլոր անդամների համար խնդիրը բացահայտելու և լուծելու միասնական մոտեցման 

անհրաժեշտության գիտակցման վրա: Այս տեխնիկան թույլ է տալիս մոտեցնել խմբի 

բոլոր անդամների դիրքորոշումները և հնարավորություն է տալիս բոլորի համար 

ընդհանուր որոշում կայացնելու: Մեթոդը կիրառվում է երկու փուլով․  խնդրի 

ձևակերպում և լուծում։ Առաջին փուլում խմբի յուրաքանչյուր անդամ պետք է որոշի 

խնդրի էությունը, առաջարկի դրա լուծման տարբերակ: Խմբի ղեկավարը թվարկում է 

թեմային առնչվող բոլոր հասկացությունները: Մասնակիցներից յուրաքանչյուրը 

քարտերի վրա գրում է քննարկվող խնդրի վերաբերյալ բոլոր փաստերը՝ 

յուրաքանչյուր քարտի համար մեկ փաստ։ Փաստերը պետք է լինեն 

համապատասխան և անմիջականորեն առնչվեն ուսումնասիրվող թեմային: Խումբը 

«գաղափարների հավաքածուին» տալիս է անվանում, որն արտացոլում է նրանում 

ներկայացված բոլոր փաստերի էությունը: Խմբի անդամները միավորում են մնացած 

փաստերը հավաքածուներում (յուրաքանչյուրն իր անունով): Այնուհետև բոլոր 

հավաքածուները ավելացվում են մեկի մեջ, որին խումբը տալիս է անուն, որն 

արտացոլում է վերջնական հավաքածուի էությունը: Այս վերջնական համալիր 

հավաքածուն հնարավորինս մոտ կլինի խնդրի էությանը և դրա սահմանմանը: 

Հիմնաբառերը պետք է վերադասավորվեն այնպես, որ խնդրի հստակ ու ճշգրիտ 

սահմանում երևան գա: Մտագրոհի այս տեսակն աշխատում է այսպես. երբ խմբի 

անդամները քարտերի վրա գրում են ուսումնասիրվող թեմային առնչվող փաստեր, 

խնդրի սահմանումը ընդլայնվում է, երբ փաստերը խմբավորում են խմբերի, այն 

նեղանում է: Վերը նկարագրված սկզբունքով փաստերը համադրող խմբում փոխվում 

է խնդրի տեսլականը, որն առավել օբյեկտիվ է դառնում։ 

Մանկավարժական պրակտիկայում այս մոդթոդի հետ կապված միակ  

մտահոգությունը վերաբերում է դասերի ժամանակ ակտիվ աշակերտների 

մենաշնորհին։ Դանդաղ մտածող, ոչ ակտիվ աշակերտները կարող են դուրս մնալ 

մտագրոհից։ Դրա համար առաջարկվում է օգտագործել նաև մտագրոհի գրավոր 

տարբերակը։ Ուսուցիչն աշակերտներին առաջարկում է թղթի վրա գրել իրենց 

մտքերը և հանձնել իրեն։ Այս մոտեցումը չի փոխարինում բանավոր մտագրոհին, այլ 

լրացնում է այն։ 

 

Մտագրոհ մեթոդի առավելություններն ու սահմանափակումները 

 Ինչպես յուրաքանչյուր մեթոդ, մտագրոհը ևս ունի իր առավելությունները. 

 խնդրի լուծման յուրօրինակ տեխնիկա է,  

 խթանում է ստեղծագործական մտածողությունը, ստեղծարարությունը, 

 ընդլայնում և զարգացնում է մտածողությունը,  

 կենտրոնանում է տարբեր գաղափարների վրա՝ ամբողջական լուծում 

ստանալու համար,  

 խրախուսում է ինքնուսուցումը, գաղափարների արտահայտումը,  

 նպաստում է համագործակցային հմտությունների ձևավորմանն ու 

զարգացմանը,  

 նպաստում է ուսուցանվող նյութի բազմակողմանի ընկալմանը,  

 ունի նաև ժամանակի խնայողության միտում:  

 

Մտագրոհ մեթոդի սահմանափակումներն են. 

 մասնակիցների մեծ խմբի ներգրավվածության դեպքում ոչ բոլորը 

հնարավորություն ունեն իրենց մտքերն ու գաղափարները արտահայտելու, 

 մտագրոհը գործուն է այն դեպքում, երբ սովորողների խումբն ասելիք ունի և 

պատրաստ է այն ներդնել ընդհանուր նպատակի շուրջ,  

 մտագրոհը միշտ անավարտ է և ոչ ամբողջական։  

ԳՈՐԾՆԱԿԱՆ ՀԱՄԱՏԵՔՍՏ 

 

Մտագրոհը իմ մասնագիտական գործունեության մեջ ամենաշատ կիրառվող 

մեթոդներից մեկն է, որը նաև դասի մասնակցային սկիզբ ապահովող լավագույն 

մեթոդներից է։  

Այս մեթոդի միջոցով ես վեր եմ հանում սովորողների նախնական 

գիտելիքները՝ ուսուցանվող թեմայի վերաբերյալ մտքեր «հավաքելով»: Հաճախ այս 

մեթոդը բազում բացահայտումներ է կատարում ինչպես իմ, այնպես էլ հենց իրենց՝ 

սովորողների համար։ Այս մեթոդի կիրառումը երևան է հանում նաև սովորողի խոսքի 

բազմազանությունը, հարստությունը, մտածողության առանձնահատկությունները:  

Այս մեթոդը նպատակահարմար եմ համարում կիրառել յուրաքանչյուր դասի 

խթանման փուլում կոնկրետ խնդիր լուծելու և սովորողների ստեղծագործական 

մտածողությունը, երևակայությունը զարգացնելու, ինքնավստահություն, 

համագործակցային հմտություններ ձևավորելու նպատակով: Մեթոդը աչքի է 

ընկնում նրանով, որ արդյունքները հեշտ գնահատելի են, իսկ հստակ կանոնների 

առկայությունը մեթոդը դարձնում է դյուրընկալելի սովորողների համար: 

Ներկայացնեմ իմ վարած  դասերից մեկը, որտեղ կիրառվել է մտագրոհ մեթոդը։ 

8-րդ դասարանի աշակերտներին հանձնարարվել է մտագրոհ մեթոդի 

օգնությամբ ներկայացնել Նար Դոսի պատկերած աշխարհը «Ես և Նա» 

ստեղծագործությունում։  Դասարանում սովորում էին 12 աշակերտ։ Աշակերտները 

բաժանվեցին երկու խմբի, նրանց տրվեց հինգ րոպե ժամանակ հանձնարարությունը 

կատարելու համար։ Մտագրոհի ավարտից հետո դրա արդյունքում հավաքված 

գաղափարներն օգտագործելով ՝ աշակերտները նույն խմբերով պետք է 

ներկայացնեին պատմվածքը՝ ինքնուրույն ընտրելով ներկայացման եղանակը։ 

Երեխաներին նախօրոք տեղեկացվել էր, որ գնահատվելու է նրանց 

ստեղծեղծագործական մտածողությունը և խնդրին յուրօրինակ լուծում տալու 

կարողությունը։ Առաջադրանքի կատարման համար տրվել է 10 րոպե ժամանակ, իսկ 

ներկայացման համար՝ 20։   

Առաջին խումբը որպես ներկայացման միջոց ընտրել էր բեմականացումը։ 

Աշակերտները, չնայած կարճ ժամանակահատվածին, կարողացան հետաքրքիր ձևով 

ներկայացնել իրենց աշխատանքը։  

Երկրորդ խումբը ստեղծագործությունը ներկայացրեց պաստառի միջոցով։ 

Աշակերտները պաստառը բաժանել էին մի քանի հատվածի և ամեն հատվածում 

պատկերել էին ստեղծագործության կարևոր և հիշարժան հատվածները։ 

Դասի վերջին րոպեներն օգտագործվեցին դասաժամի արդյունավետության 

գնահատման համար։ Քննարկեցինք աշակերտների կարծիքները, կատարված 

աշխատանքը, հանձնարարության ընթացքում բախված խնդիրները և 

դժվարությունները։ Աշակերտները նշեցին նաև, որ մտագրոհ մեթոդի կիրառումը 

դասը ավելի հետաքրքիր է դարձնում։ 

ԱՄՓՈՓՈՒՄ 

 

Հետազոտոական աշխատանքի արդյունքում հանգել եմ  այն եզրակացության, 

որ ուսումնական գործընթացում երեխաների ուշադրությունը պահելու և այն 

ավելացնելու   համար անհրաժեշտ է դա իրականացնել  հետաքրքիր մեթոդներով: Իմ 

դիտարկումների ընթացքում ես հանգել եմ  նաև այն եզրակացության, որ աշակերտի՝ 

առանց շարժառիթի կամ թույլ շարժառիթով գործունեությունը ուսուցչի կողմից 

կիրառված ցանկացած ձևերի և մեթոդների  դեպքում կա՛մ ընդհանրապես չի 

իրականացվում, կա՛մ ծայրաստիճան անկայուն է լինում: Թե աշակերտն իրեն ինչպես 

է զգում որոշակի իրավիճակում, կախված է այն մեթոդների ընտրությունից և ջանքերի 

ծավալից, որոնք նա օգատգործում է իր ուսումնական գործընթացում: Այդ պատճառով 

կարևոր է, որ ուսուցման ամբողջ գործընթացը երեխայի մոտ առաջացնի ինտենսիվ և 

ներքին դրդում` լարված մտավոր աշխատանքի համար:  

Մտագրոհը ուսուցման խմբային (թիմային) աշխատանքի պարզագույն մեթոդ 

է, որը ենթադրում է մտքերի, գաղափարների խրախուսում, ցանկացած 

քննադատության բացակայություն, դասին մասնակից սովորողների 

հավասարություն, զուգորդումների ազատություն, մտքերի գրառում և 

նպատակաուղղված է ուսումնական որևէ խնդրի լուծմանը: Այս մեթոդը 

նպատակահարմար է կիրառել ցանկացած առարկայի դասի խթանման փուլում 

կոնկրետ խնդիր լուծելու և սովորողների ստեղծագործական մտածողությունը, 

երևակայությունը զարգացնելու, ինքնավստահություն, համագործակցային 

հմտություններ ձևավորելու նպատակով: Մեթոդի արդյունքները հեշտ գնահատելի 

են, իսկ հստակ կանոնների առկայությունը մեթոդը դարձնում է դյուրընկալելի 

սովորողների համար: Մտագրոհի արդյունավետությունը պայմանավորված է 

մասնակիցների ոչ մեծ խմբի ներգրավվածությամբ, առաջարկված լուծումների ու 

խնդիրների վերլուծությամբ ու հետագայում գործնականում դրանց կիրառությամբ:  

       



17 
 

 

 

ՕԳՏԱԳՈՐԾՎԱԾ ԳՐԱԿԱՆՈՒԹՅԱՆ ՑԱՆԿ 

 

1. Մկրտչյան, Մանուկ, Կրթության կազմակերպման կոլեկտիվ եղանակի 

կայացման հիմնահարցերը. Երևան, 2001: 

2. Պետրոսյան, Ռուբեն, Ուսուցչի մասնագիտական գործունեության 

ժամանակակից մոդելները. Երևան, 2007: 

3. Հովհաննիսյան, մերի, Մտագրոհը՝ որպես փոխներգործուն (ինտերակտիվ) ուսուցման 

մեթոդ, Երևան 2022 

4. Ամիրջանյան, Յու, Սահակյան, Ա, Մանկավարժություն, Երևան 2005 

5. https://znanio.ru/media/-2608388 

6. https://kznakhimnadram.blogspot.com/p/blog-page_14.html?spref=fb&m=1  

 

 

https://znanio.ru/media/-2608388
https://kznakhimnadram.blogspot.com/p/blog-page_14.html?spref=fb&m=1

